
KOMISIONI I KONKURRENCËS 

 
 

 

VENDIM 

Nr. 845, Datë 16.11.2021 

“MBI AUTORIZIMIN E PËRQENDRIMIT TË REALIZUAR NËPËRMJET KRIJIMIT TË 
NJË NDËRMARRJE TË PËRBASHKËT ME FUNKSIONE TË PLOTA, NGA SHOQËRIA 

STELLANTIS N.V DHE SHOQËRIA WONDERFUL STARS PTE.LTD.”  
 

Komisioni i Konkurrencës me pjesëmarrjen e: 

 

 

 

Në mbledhjen e tij të datës 16.11.2021, shqyrtoi çështjen me: 

Objekti: Autorizimi i përqendrimit të realizuar nëpërmjet krijimit të një ndërmarrje të 
përbashkët me funksione të plota, nga shoqëria Stellantis N.V dhe shoqëria 
Wonderful Stars Pte.Ltd. 

 
Baza Ligjore: Nenet 2, 10-12, neni 24, germa d, dhe nenet 53-64 të ligjit nr. 9121, datë 

28.07.2003 “Për mbrojtjen e konkurrencës”, i ndryshuar; Rregullorja “Për 
zbatimin e procedurave të përqendrimit të ndërmarrjeve”; Udhëzimi “Për 
formën e njoftimit të përqendrimit” dhe Formulari i njoftimit të përqendrimit. 

 
Komisioni i Konkurrencës, pas shqyrtimit të relacionit të Sekretarit të Përgjithshëm si dhe raportit 
të Drejtorisë së Analizës dhe Metodologjisë së Tregjeve, mbi njoftimin e përqendrimit të realizuar 
nëpërmjet krijimit të një ndërmarrje të përbashkët me funksione të plota, nga shoqëria Stellantis 
N.V dhe shoqëria Wonderful Stars Pte.Ltd. 
 

VËREN SE : 

Transaksioni dhe procedura 
Pranë Autoritetit të Konkurrencës, është depozituar njoftimi mbi krijimin e një ndërmarrje të 
përbashkët me funksione të plota, nga shoqëria Stellantis N.V dhe shoqëria Wonderful Stars 
Pte.Ltd. 

Referuar  dokumentit “Marrëveshje për sipërmarrjen e përbashkët” palët janë: 

Pala 1: Stellantis N.V, është një shoqëri me përgjegjësi të kufizuar e listuar publikisht në bursë, e 
organizuar sipas legjislacionit holandez, me objekt aktiviteti: aktivitet financiar. Stellantis N.V 

është enti që rezultoi nga bashkimi ndërmjet Peugeot S.A dhe Fiat Chrysler Automobiles N.V, 
autorizuar nga Autoriteti i Konkurrencës me VKK nr.690, datë 28.04.2020 “Mbi autorizimin e 
përqendrimit të realizuar nëpërmjet bashkimit të shoqërisë Peugeot SA. dhe shoqërisë Fiat 
Chrysler Automobiles N.V”. 

Stellantis N.V është shoqëria mëmë e Grupit të shoqërive Stellantis dhe nuk ka filiale, degë ose 
zyra përfaqësimi në Shqipëri, por realizon të ardhura nëpërmjet distributorëve të pavarura, palë të 
treta. 

Pala 2: Wonderful Stars Pte.Ltd, është një shoqëri e themeluar sipas ligjeve të Singaporit, me 
objekt aktiviteti: shitja me shumicë e aparateve telefonikë dhe pajisje të tjera telekomunikacioni 
(p.sh. orë smart, kompjuter të veshur dhe libra elektronikë).  

Wonderful Stars Pte.Ltd dhe Fih Mobile Limited,  janë pjesë e Hon Hai Precision Industry Co.,Ltd, 
i cili është një prodhues global, lider i pjesëve dhe pajisjeve elektronike. 

Pala 3: Fih Mobile Limited, është një shoqëri  me përgjegjësi të kufizuar, e listuar publikisht në 
bursë, e themeluar sipas legjislacionit të Ishujve Kajman. Fih Mobile Limited, është një shoqëri 
mbajtëse (holding company) investimesh kryesisht aktive në nivel ndërkombëtar në projektimin, 
zhvillimin, prodhimin, montimin dhe shërbimet që ofrohen pas shitjes për shoqëritë kompjuterike, 
shoqëritë e komunikimeve dhe pajisjeve elektronike të konsumatorëve.  

Shoqëria mëmë e  Fih Mobile Limited është shoqëria Foxconn (Far East) Limited Cayman. 

Ndërmarrja e përbashkët (JV), Mobile Drive Netherlands B.V është një shoqëri me përgjegjësi 
të kufizuar, e themeluar sipas legjislacionit holandez me objekt aktiviteti: aktivitet financiar. 

Shoqëria Stellantis N.V. dhe Wonderful Stars Pte.Ltd, kanë rënë dakord të themelojnë 
sipërmarrjen e përbashkët, Mobile Drive Netherlands B.V. Pas përfundimit të marrëveshjes, JV do 
të zhvillojë ekrane dixhitale për automjete dhe shërbime të personalizuara të lidhura dhe synon të 
përshpejtojë afatet kohore të tregut për teknologjitë e përparuara të automjeteve të lidhura; do të 
konkurrojë për kontrata të programit global të automjeteve me Stellantis dhe kompani të tjera të 
industrisë së automjeteve; do të fokusohet në zhvillimin e platformës së infotainment, telematikës 
dhe shërbimit cloud me risi  softuerike që pritet të përfshijnë aplikacione të bazuara në 
inteligjencën artificiale, komunikim 5G, shërbime të përmirësuara over – the – air, mundësi të 
tregtisë elektronike dhe integrime smart për ekranet dixhitale të automjeteve. 

Pas mbylljes së këtij transaksioni, shoqëria Mobile Drive Netherlands B.V dhe filialet e saj do 
zotërohen 50% të aksioneve nga Wonderful Stars Pte.Ltd dhe  50% të aksioneve nga Stellantis 
N.V.   

Transaksioni i propozuar konsiston në krijimin e një shoqërie të përbashkët (joint venture) me 
funksione të plota nga shoqëria Stellantis N.V dhe shoqëria Wonderful Stars Pte.Ltd, duke 
plotësuar kriteret e nenit 10 dhe 12, të ligjit nr. 9121, datë 28.07.2003 “Për mbrojtjen e 
konkurrencës”, i ndryshuar dhe si i tillë kërkohet autorizimi nga Komisioni i Konkurrencës. 

Vlerësimi i konkurrencës              

Referuar nenit 3, pika 7, të ligjit nr. 9121, datë 28.07.2003 “Për mbrojtjen e konkurrencës”, i 
ndryshuar, si edhe Udhëzimit nr.76, datë 07.04.2008 “Për përcaktimin e tregut përkatës”, treg 

përkatës i produktit mund të konsiderohet tregu për sistemet e informacionit të drejtuesve të 
automjeteve dhe tregu për shërbimet cloud computing (Iaas/Paas), por duke qenë se transaksioni 
nuk do të ketë asnjë ndikim në tregun shqiptar si edhe duke iu referuar praktikave të Komisionit 
Evropian në çështje të ngjashme, tregu përkatës i produktit do të lihet i hapur. Treg përkatës 
gjeografik do të konsiderohet territori i Republikës së Shqipërisë. 

Stellantis N.V. nuk ka filiale, degë apo zyrë përfaqësimi në Shqipëri. Xhiroja e realizuar në tregun 
shqiptar është gjeneruar nëpërmjet një distributori të pavarur, palë e tretë. Foxconn Group dhe 
ndërmarrjet pjesë e marrëveshjes, nuk kanë asnjë filial, degë apo zyrë përfaqësimi dhe nuk realizon 
xhiro në Shqipëri. Ndërmarrja e përbashkët J-V Mobile Drive Netherland B.V nuk operon në 
Shqipëri. 

Përqendrimi nuk do të krijojë mbivendosje ose marrëdhënie të rrjedhës së sipërme apo të poshtme 
midis aktiviteteve  të palëve në nivel kombëtar dhe për këto arsye, transaksioni i synuar  nuk do të 
sjellë asnjë ndryshim dhe nuk do të ketë asnjë ndikim në tregun shqiptar. 

PËR KËTO ARSYE: 

Komisioni i Konkurrencës, në  bazë  të nenit  24, shkronja d dhe nenit 56 pika 1 të ligjit nr. 9121, 
datë 28.07.2003 “Për mbrojtjen e konkurrencës”,  i ndryshuar,  

VENDOSI: 

1. Të autorizojë përqendrimin e realizuar nëpërmjet krijimit të një ndërmarrje të përbashkët 
me funksione të plota, nga shoqëria Stellantis N.V dhe shoqëria Wonderful Stars Pte.Ltd.  

2. Ngarkohet Sekretari i Përgjithshëm për njoftimin e palëve dhe dërgimin e vendimit pasi të 
bëhen pagesat që parashikon rregullorja “Për caktimin e shpenzimeve për ndjekjen e 
procedurave pranë Autoritetit të Konkurrencës”. 

Ky vendim hyn në fuqi menjëherë.  
 

KOMISIONI I KONKURRENCËS 

